
e faasoa faamatalaga mo a’oga i le gagana Samoa 

    O le igoa o le tusi, Palemia. A  

Memoir. O le tusitala o Tuilaepa 

Sailele Malielegaoi, palemia a le malo 

o Samoa. Sa tusia faatasi ma le alii o 

Peter Swain o Niu Sila.  

     Na muamua sii le vaatele i Samoa i 

lona tatalaga aloaia, pito ai Ueligitone 

a o le vaiaso ua te’a na faailoa ai i 

Aukilani.  

    Sa auai lava le tusitala ma ia  

talatala le mafuaaga o le faamoemoe 

e faamau lana tala i se tusi.  

   O le tasi mafuaaga, ia aoga i le fanau e 

lu’iina ai i latou i le taua o le ola tauivi e ala 

i le a’oga. Afai ua na mafaia e faapea foi 

latou.  

   Ae le na o se tala, auā o le autu o le tala 

o lena o se ta’ita’i aupito umi lana tautua i 

le tofi palemia o Samoa. Atonu foi e le toe 

iai se isi e ausia sea matati’a. O se tala foi 

ua leva le faatali i ai o uo ma ona fili, e fia 

iloa le pogai o lea fesili ma lea fesili.  

    O se alaga’oa foi o le a su’esu’eina e le  

ausu’esu’e i mea tau upufai o malo, talu ai 

le tele o ausiga ua liutino mai i suiga o  

Samoa i lalo o lana faatautaiga umi.  

  Sa ma tilotilo i ai i le anotusi, i le po o le 

tatalaga o le tusi.  

  E fai a si mafiafia; e le aoga ia i latou e le 

fiafia i ni polokiki, pe manatu o se fagogo i 

tama ma teine, a o talavou le palemia. Leai.  

   Ae i le tagata e ana le vaisu lea, e pei o se 

fasipovi masima ua malu lelei i le tausami.  

   Ia ua tatou malamalama lava foi i aga o 

tusi faapolokiki. E leai se ta’ita’i e mana’o e 

tuu ia i se ata e le fomu ai i le tilotilo.  

          Palemia: o le tala sa faatali i ai le aufaitau  

INA PEPESE IA I LE LAKAPI I LE PESE FOU: O le upu a le faisalamo; ae le o Ieova 

le ’auga o le fiafia, o le Lakapi ma le malo mata’ina o le Crusaders i le Leona a Aferika 

i Saute. E aoga tele le malo mo le motu i saute, e talitali ai le malulu; ae faapea foi le 

atunuu atoa i lenei vaitau louloua. Avea foi ma faatupumalosi i fanau o loo fia ausia 

tumutumu e ala i lenei taaloga. Ua tuumuli atu nei le leona i le vao e fai ona manu’a.  

   Ae ma te ta’utino atu, i la ma amiotonu, e 

faigata tele ona fai se faitioga i le tusi. Fa’i 

o le tetelē o upu e maua ai a o le manaia o 

ata o le alii palemia.  

    A faitau la tusi faapenei, e auau lelei i le  

mata tioata le polokiki ma tuu ese.  

  O le vaega aupito manaia i le tusi o le tala 

i se tama na tupu a’e i se nuu taumamao 

ma le taulaga, ae na soosoo ai tulimanu o 

le lalolagi, ona o ana ausiga i galuega ma 

le tofi ta’ita’i o Samoa, 19 nei tausaga o 

umia.   

    To’atele e fesili pe se a le mealilo i le 

malosi umi o le alii ta’ita’i; auā e leai se isi e 

saga malosi pea.  

    O lea na tali lava ia i ai. O lona taunapa i le 

itumalie o soo se mea. E le tauilo le moni o 

lea tali. Vaai foi i le malie. O Memoir o ta’ita’i 

e tusi pe a litaea, ae na o Tuilaepa ua tusi 

lana tomanatu ma alala pea i le nofoa. Na o 

se tagata malie na te faia sea mea.  

    Ae lelei ona faatau sau tusi ma amata loa 

ona faitau. E iai si toeaina sa musumusu mai 

maimau pe ana iai se faaliliuga faa-Samoa. 

O lea o le a ma taumafai e faaliliu le tusi, pe a 

mafai le palemia.   

Ni alaga’oa 

a le Evaleon 

Faalauiloaga o le tusi fou—Palemia, i le tioata o le Fale Samoa 

O se tusi o 

paso i le      

gagana  

Samoa ma 

le Peretania 

(bilingual), 

fetaui mo le 

Tausaga 7 

aga’i i luga;  

O se tusi o 

paso i le      

gagana  

Maori ma le 

Peretania 

(bilingual), 

fetaui mo le 

Tausaga 7 

aga’i i luga;  

Iloilo e Pole ma Papa 



   O le afiafi o le Aso Faraile na  

faataunuu ai. I le Hall a le St Paul’s 

Trinity Perepereane i Karaiesetete na 

tauaofia ai.  

   O le faamoemoe o le iunivesite a 

Kenetaperi e ala i sana poroketi le  

mafuaaga o lenei faatasiga.  

   O lenei poroketi o loo faasolosolo i 

ona vaega; e iai le aoina o faamatalaga 

mai matua Samoa e avea ma ni faamau 

e su’esu’eina ai sini autu o le poroketi.  

  O le tasi o na sini o le fia mauaina o se 

finagalo o matua e faatatau i le 

fa’aaogaina o le gagana Samoa i laoa 

ma maota.  

  E fia iloa pe faapefea ona fa’aaoga le 

gagana malosi a le fanau.  

  Mo nisi aiga Samoa o le gagana  

Samoa, ae mo isi foi o le gagana  

Peretania.  

   O nisi foi aiga ua ta’ilua gagana 

malolosi—Samoa ma le Peretania, e fia 

iloa foi la pe faapefea ona fa’aaoga na 

gagana e se aiga.  

   O le tasi maga o le autu i lea afiafi  

o le faaaogaga o mea faatekonolosi.  E 

fia iloa foi e sui o le poroketi pe o le a se 

manatu o matua i lea mataupu.  

    O le autu o le faasoa, Tapenaina o le 

fanau i gagana e lua i se lalolagi o mea 

faatekonolosi.  

    O le faasoa autu na saunia e lē ana 

lenei ripoti; ina ua mae’a ona toto le niu 

o le tuaoi ma faailo le alavaa o le  

faamoemoe e Lealiiee Tufulasi Taleni.  

    O le mau muamua sa faataua e le fai 

faasoa o le taua o le gagana o se 

meafaigaluega mo le fanau.   

   A leai le gagana e le mafai ona atiina   

a’e le atamai o fanau.  

   O le mea lea e taua ai le faafailele 

lelei o fanau i se gagana poo ni gagana 

a o iti mai.  

   I si’osi’omaga fou ua tutupu a’e ai le 

fanau, ua mafai ona latou faaaoga ni 

gagana se lua pe sili atu foi.  

   A lelei la ona faafailele uma na  

gagana, ona vaaia lea o ni ausiga 

mata’ina i taumafaiga a i latou.   

    O le mau lona lua a le faifaasoa, e le 

o le meafaigaluega a o lona faaaogaga.  

   Sa taumafai e fa’aaoga a tatou atalilo 

mai le soifuaga masani faa-Samoa e 

faamatala ai lona uiga.  

   O le fesili, e faapefea ona fa’aaoga e 

le fanau le gagana ina ia popoto ai?  

  E faapefea ona latou faaaoga alaga’oa 

taugagana e siitia ai o latou tulaga i 

mataupu? E faapefea ona latou faaaoga 

meafaigaluega faatekonolosi e faalelei ai  

i latou i le gagana poo ni gagana?  

    E tele manatu ua faaalia i mea masau 

fausia i le atamai, e iai telefoni ma iPad, 

ma mea uma na; pe aoga i le a’oina o  

gagana a le fanau. O se fesili e mau 

eseese ai matua. I se su’esu’ega a le 

tamaitai o Leona Harris o loo ua faailoa ai 

le popolega i nisi o matua Maori i aafiaga 

o le latou gagana ona o nei mea laiti.  

   O nisi ia fesili sa tapa ai se finagalo o 

matua i lea afiafi. Sa aoina ma o le a 

avea ma ni faamau e iloiloina e le  

Poroketi i se taimi.  

     Sa talanoa Lealiiee e faamalamalama 

atili le uiga o le poroketi lenei, ma nisi 

poroketi o loo fitaituga ai le iunivesite i 

ana vasega su’esu’e; ma e taua tele lenei 

mo le motu i saute, aemaise o le sagai 

mai o le malo e lagolago ni taulagalaga 

fou taugagana.  

    O le tofia o lo’u tagata e avea ma se 

sui auai o le poroketi o se faailoga  

o lena faamamafa a le malo mo  

fanau Pasefika i lenei vaega o le 

atunuu.    

    A o le fea’u aupito taua  

lava sa naunau e faasoa atu o le 

taua tele o la tatou meafaigaluega 

na tatou popoto ai, e le tatau ona 

faatalale i ai. Ua tatou iloa  

lona aoga mo tatou, e ao foi ona 

faasoa atu mo le manuia o fanau.  

   E fia faailoa ma le agaga faafetai le sao 

a le susuga a le faafeagaiga ia Makesi 

Alatimu ma le faletua ia Ramona.  

Faafetai tele le talimana’o. Ae faapea foi 

le laulaufono i ona tulaga faalupe.  

   Faafetai i le ekalesia Perepereane St 

Paul’s Trinity, le afifio o tiakono, a’oa’o 

ma lona loaloa i ona tulaga uma faalupe.  

  Ae faapea uso ma tuagane i le faiva  

sa lagolagoina le faamoemoe; le susu 

mai o le pulea’oga Niulesa Anthony 

Faitaua. Faafetai tele.  

   Faafetai i o’u aiga sa auai, o’u tina  

matutua, sa tilitili mai e lagolago a’u.  

   Ae faapitoa le faafetai i le susuga i le 

faafeagaiga ia Roma Enosa ma le 

Faletua; faafeagaiga taulagi a Manunu; e 

le faatauvaa le taua o lo lua auai i lena 

afiafi. Faafetai faafetai tele.   

    Na tali le sua i se taumafataga na 

saunia e le iunivesite.  

                                       Saili Aukuso  

      Logomalie le faasoa taugagana i le moa o le taulaga 

Polofesa Una Cunningham, se tasi ta’ita’i o le poroketi, Saili Aukuso lena e u mai le tua.  



         O le aso o talavou:  tuu se avanoa i le autalavou 

    “mafaufauga o le vaiaso”   

 E moomia e talavou ni e fai le faaa’oa’o ae 
le o ni e solomua le faitio. John Wooden 

    Fai mai le mau a ta’ita’i o le taupulega a 

malo aufaatasi, o le taimi lenei e aumai ai  

i totonu le autalavou i le sailiga a le lalolagi i 

se filemu mausali. 

    O le aso 12 o Aukuso na faamanatu ai e le 

tele o malo o le lalolagi. O lana manulauti:  

Ia fauina e le autalavou le filemu.  

   Talu lona faamamaluina mai, ua malosi le 

lagolagoina o le taofi o talavou o ni soga e  

auala mai ai ni suiga i le tausiga ma le 

faaualoaina o le filemu i se lalolagi vevesi.  

   Ia faailoa foi o latou sao taua i le faatupuina 

o le filemu e le gata i o latou nuu ma lotoifale, 

a o le va o atunuu ma malo.  

   E lua ni mea taua e matauina toto’a i le  

uiga o le valaau ma lona taimi.   

   Muamua, o le numera; le faumalo o talavou 

i le faitau aofa’i o le lalolagi. Ua avea ai i latou 

ma se malosiaga faaupufai e ao ona aloa’ia 

ma faaaloalogia.  

   Toeitiiti o atunuu uma e numera silia le 

aofa’i o talavou, mai le 18 e aulia le 35, pe 

faitau ai foi ma vaitausaga i lalo ifo.  

   A o aga’i ina matutua le faitau aofa’i o malo, 

ua alagatatau ai le valaau mo le faaulufaleina 

mai o talavou i totonu o upufai a malo ma le 

lalolagi foi.  

   E malosi le taofi i itu lelei o le aumai i  

totonu o talavou i mea fai a se nuu. Muamua 

o se a’oga i le potomasani. Sau le taimi e 

avea ai ma ta’ita’i a ua lava tapena.  

   Lua, e ese foi la latou tilotilo mai le vaai a o 

latou matua. E taua le lagona o so latou leo  

i upufai a mafutaga ma alalafaga.  

  I nei aso ua tele tala e fai i malo e pulea e 

toeaiina ma loomatutua, o latou o loo tilotilo 

pea i se ata o se lalolagi tuai. Mafaufauga  

tuai, auala tuai, a ua leva ona se’e le lalolagi  

i luma.  

   Se’i vagana le palemia a Kanata, o isi uma 

ta’ita’i a le lalolagi ua fetaui i ai le upu toeaina 

poo le olomatua. O a latou kapeneta o  

toeaiina ma loomatutua. O faipule a nisi malo 

o toeaiina vaivai e tele ina momoe i fonotaga.  

Ae laki se taupulega e fefiloi le matutua ma le  

laiti.  

  E toe tu mai le ata o Rusia a o avea ma 

emepaea Sovieta, le faasologa o toeaiina i le 

tulaga ta’itai e tofi i le taeao ae maliu i le  

afiafi. O le uiga lea o le faasea, ua sui le 

lalolagi ae le suia ta’ita’i.  

   Ae a tilotilo i le faitau aofa’i o ni itumalo 

palota e faumalo le tupulaga talavou.  

   O le fesili, o le a le mea e silafia e le 

toeaina mai ananafi i mana’oga o talavou  

o le asō?  

   Pe faamata o ia le sui aupito agavaa e  

molia mana’oga o talavou i totonu o upufai o 

se atunuu?  

   O le mea lea e taua ai le fe’au a malo 

Aufaatasi, aumai i totonu le fanau talavou.  

O latou o le lumana’i o nuu ma le lalolagi 

ataeao.  

    Ina ua tula’i mai Ioane Keneti e avea ma 

ta’ita’i aupito talavou o malo sa’oloto, na iloga 

le faia’e o se faamoemoe i le lalolagi mo se 

filemu mautu. O se manavaga fou o le ea.   

   E lei iloga lava ona tofo le lalolagi i se na 

filemu talu lona maliu faafuase’i; peita’i ua 

avea ana miti ma auala i se na taunuuga. Ua 

sili atu mea ua faia i le igoa o le filemu, i lana  

polokalame ‘Fitafita o le Filemu’ (Peace 

Corps), ma o se pine o le agaga saili mo le 

nofo filemu o le fanau a tagata.  

   Tula’i mai Gorbachev le tasi ta’ita’i talavou 

(e fua i isi na muamua) ma fai foi lona sao ma 

toe mapuea ai le lalolagi mo se taimi. 

   Pe mafua lea ona o le eseesega i vaaiga, 

ese le tilotilo a le fitafita o ananafi ese le vaai 

a le ta’ita’i o le asō. Ua iloa foi, a aga’i ina 

matua le soifua ua faigata ona maua le  

fetuutuuna’i sa masani ai a o talavou.  

    O le mea faigata i e matutua o le  

talitonuina o e laiti latou te mafai ona tauave 

le galuega faata’ita’i. Pe mafua foi ona o le  

faigata o le faamatuu atu o le pule.  

   E faapefea ona tatou tapenaina talavou ia 

avea ma ni ta’ita’i lelei i o tatou nuu, malo ma  

faalapotopotoga?  

   Muamua, e ala i le galuega faafailele a  

ta’ita’i ma le aumatutua o se nuu, se 

faapotopotoga. Ia lava le taimi e faamasani ai 

ina ia soo lelei le fau ma le fau. Alu atu le 

tamā a ua lava taoso le atalii. Litaea le 

toeaina a ua lelei tapena lona sui.  

   Poo lea e mafua ai le faiga faa-Samoa o le 

ui le ‘ula a o soifua se toeaina. O le toe 

avanoa e tilotilo ai le tamā ma fesoasoani atu 

i le atalii poo le afafine ua tula’i mai.   

    O nisi o taulagalaga a ekalesia mo talavou 

e maeu. Ua silafia e ta’ita’i o ekalesia le taua 

o le aumai i totonu o tupulaga talavou i tonu 

ma mea e fai. Ua fai a latou lava fono e  

faamasani ai i le tiute ma tomai faafaipule. A 

oo i le taimi e tutu mai ai a ua lelei tapena mo 

faiva faaleta’ita’i.    

   O se lu’i lea mo nisi sosaiete e iai foi  

Samoa, i nisi ona taofi, e mafua ona o le va 

tapuia o le laitiiti ma le matua.  

    I lenei itula o le toe ina tau le lalolagi, ua 

mana’omia se vaaiga fou i le sao o talavou i 

upufai o nuu; ma le saogalemu o lo tatou  

tama’i ofaga e tasi. A malepe, ona uma lea.  

OLA 

Faasoa o le Vaiaso:   

    Fai mai le faatusa a se tasi faifeau, 

o tatou o le faili simefoni a le  

Mataisau. O Ia le Fuataimi a o tatou  

o le fa’ili. Afai o a’u o le selo, e tatau 

ona faatino lo’u tiute o le selo. Poo le 

fagufagu, ia ou tausisi i la’u vaega. 

Afai la e galulue uma na meafa’ili e 

tusa ma le sikoa (fati), ona tula’i mai 

lea o se leo aupito malie e fia faalogo 

ai le lalolagi.  

   Ae e iai ma le elemene faaletagata e 

faamoemoe i ai. Le agavaa faapitoa 

lena e tuu eseese ai le potomasani ma 

le e fou pe faato’a faata’ita’i. E eseese 

ai le pa’ō o le selo e ta e le faamatua 

ma lena e ta e le tama a’oga.  

   E mafua ai le autu, e le o le 

meafaigaluega a o lona fa’aaogaga.  

   Sa aave tala o le ‘oso to tiapula a le 

alii o Salevao i lo latou nuu. O le ‘oso  

e fau i le u’amea mao’i. Soo se talomua 

a le nuu e malo lava Salevao i le ‘i’o 

lelei o ana toaga talo. 

   Ua faalogo i ai le alii o Soli, sa  

maupaolo i le isi nuu, ona foi ane lea 

ma lana fuafuaga e fia tauva i lona 

uso lenei. Na fesili i lona tamā, na ia 

ta’u i ai le laau e alu e fau ai lana ’oso.  

Ua faasoa foi i ai e le toeaina i lona 

atalii ana auala lilo i le totoina o se 

tiapula, ma le taimi lelei e toto ai.  

    Ina ua oo i le taimi o le talomua ona 

folasia lea o fua o faaeleeleaga; ma ua 

iloa ai le tulaga ese o le taumafaiga a 

Soli, ma manumalo ai o ia i le la 

tauvaga ma Salevao.  

    Ua iloa le taua o le gagana poo  

gagana o ni meafaigaluega i le  

a’oa’oina o le fanau. Fai mai nisi 

matua e lelei le Igilisi e popoto ai; poo 

lea e faatusa i le ’oso u’amea; ae pei 

ona molimau le tala, pe u’amea pe 

laau, a o lona faaaogaina o le 

meafaigaluega.  

    O le uiga lea o le galuega fita a  

faia’oga o loo fai; e le na o le toto, ae 

faatoaga lona faafailelega o le laau, 

pei lava ona fai e le faifaatoaga i lana 

to’aga. 

     O le gagana ua na o se gagana; ua 

na o se meafaigaluega masani; ae i  

lima ola o le faifaatoaga, e mafai ai 

ona tino mai sona aoga i ana auala ma 

metotia e atia’e ai.  

    O le tusi ua na o se tusi; ae i aao o 

se faia’oga agavaa, e 100 ma ona tupu 

ni mea e fatu a’e ai.  

    Pei ona ta’ua le elemene faapitoa;  

o lena e iloa ai le eseesega o le tasi 

faifaatoaga mai le isi.  Manuia.  

 
 

E le o le mea 

faigaluega a o  

lona faaaogaga 

OLA 

   Ua punou le loomatua ma mafaufau i le 
tali a lana tama laitiiti.  Ona ea a’e lea  
ma fesili, “E iai sau miti i le olaga?” 
    Ua tilotilo atu Filo i lona tina ona 
faapea atu lea lana tala, “ Ou te toe fia 

alu lava i le a’oga. Fai mai la’u uo polofesa 
e fai si maualuga o lo’u IQ; e mafai ona 
fesoasoani mai e ave a’u i le a’oga sa  
a’oga ai.”  
    Ua toe punou le tina ma mafaufau.  
    Na tatagi le logo o le faitoto’a. Ua nati 
atu le loomatua e tatala.  

    O lana ulumatua o Siaosi ma le lafu; 

lea na vili mai e o mai e ave ia e 
faati’eti’e i le vaa. Na oso mai i totonu 
ma ia iloa lona uso o Filo o loo nofo atu.  
    “Oi, ua leva ona afio mai le afioga a 
Patele!” 
    “Aua e te faia lena tala i lou uso,” o le 
faasalavei lea a le tina.  
   “Ae sa’o a’u, ua ou faalogo ua poto le 

alii e tautala,” o se taufaifai ua masani  
ai le faalogo a Filo. Na ona ’ata o Filo ma  
tilotilo i fafo.   
    Na femusua’i le loomatua ma lana 

ulumatua, ma e le i leva ae toe ulufafo 
ma ona foliga lē malie.  
   Na fai i ai le loomatua e le mafai ona 
latou o, e le o malosi lelei.  

    Ae na iloa e le ulumatua e le mafai ona 
alu Mareta ae tuu lana tama. Ae le 
mana’o foi e ave Filo i le tafaoga.  
   “Ua e talitonu la Mama i la’u tala, pei 
lava a’u o se pa’ufa’i i le vaai a lau fanau.”  
    “Aua e te tautala faapena ia te oe.” 
Ua aapa ane le loomatua ma uu le lima o 
lana uii. “Ua e iloa le tala ia Iosefa; e 
faapena faiga a le Alii.”  

    Ua goga sina taimi, ona faapea atu lea 
i lana tama, “Fio, afai e moni le 
folafolaga a lau uo polofesa, ta te o lava 
i Amerika e fai lau a’oga.”   
                                                        
Faaauau pea le tala ia Mareta  

latou tuaoi. Ua tia’i foi le to’alua o le 
tuaoi ae alu le laina faataamilo ma le 
to’alua o le polofesa.  
   E tali tutusa a la tala ma le tama o 
Filo, o ni tagata ua tuulafoa’iina e o 

latou aiga. Na ia sasaa atu nei ia Filo 
lona poto ma le tomai e pei o se tamā  
i sona atalii.  
   Ua faatei’a le tina ia Mareta i le  
suiga o lana tama. E fa’i o le tautala i 

upu faigata na o polofesa e tautatala 
ai, a o le malie foi ia. O le malie e 
maua mai i isi ana uo i le alatele. Le 

vaega lea e momoe i polotito o fale ma 
paka a le taulaga. O ona faia’oga uma na  
i le fai faleaitu.  
    E faatalitali le tina i le asiasi ane o 
lana tama e maua ai le ‘ata ma le fiafia. 
Ua mafai e Filo ona faafiafia lo latou 
aufale atoa. O ana tala malie ma pese ua 
pele ai Filo i loomatutua. Ua poto lava e 

ili le fa’ili gutu ma ta le selo.  
    O le tasi mea na ofo ai le tina o le 
faitautusi a Filo. O Filo e lavea i fanau 

na e aofa’ia i le ta’u, “Vaivai Tele.” O le 
tele o ona taimi i le a’oga e tafao ai, e le 
popole foi i ai se faia’oga. O le tasi ona 
faia’oga na tusia le lipoti, “O Filo e 
lotoalofa, e mafua i le vaivai o lona 

mafaufau. Ailoga o le a se lumana’i mo 
ia.”  
    O lea ua naunau ai le tina o Mareta e 
fia iloa le pogai o lenei suiga uiga ese.   
   “Filo, o fea e te sau ai ma lena poto?”  
   “Mama, o le meaalofa mai le Alii, e ala 
mai i sa’u uo o loo ma fale faatasi.”  
    Na faamatalatala lelei e Filo i lona  

tina le polofesa toeaina mai Harvard, ua 

tia’i foi e lona to’alua ona ua faasili le ‘oa 
i le tautoga sa fai.  
    “A Mama, aisea e faapea ai tagata,”  
o le fesili lea a Filo.  
   “O tagata lava ia o tagata. E 
faaosoosoina, pe a le lava le alofa. Ae a 
la oe?” o le fesili tulitatao lea a le tina.  
   “Mama, ou te le faapena. A fai so’u 

to’alua ou te alofa lelei i ai.” o le oso mai 
lea a Filo, ma ona mata pulato’a e 
faamaonia ai.  
    “A o le a le mea ua tuai ai ona fai sou 

to’alua?” fesili Mareta.  
  “Mama, se’i iloga lava e te alu ese atu 
ma lenei lalolagi, ona faato’a fai lea o 
so’u aiga.  Ou te le fia pei o o’u uso, ua le 

toe popole mai ia te oe ina ua fai 
ta’ito’alua.”  

   Na gata mai la tatou fagogo i le mea 
ese ua tupu; ua liua le tina ia Mareta  
i se milionea. E $80 miliona ua malo ai i 
le loto a le malo o Ausetalia.  
    Ua sui ai faafuase’i lona lalolagi. Ua 

sui ai foi ma le uiga faaali o lana fanau 
to’atele sa tutu mamao. Ua avea nei 
latou ma faalavelave, ua le mapu le 
asiasi ane. Ua le malolo le tatagi o le 
telefoni, “Mama, matou te o atu e piki 

oe tatou te o e fai ti i le lua fale’aiga 
ma Papa.” “Mama, sauni mai matou te o 
atu e ave oe e faati’eti’e i le vaa.”  

  “O fea na iai i latou i nei tausaga e 10? 
o le muimui lea a Filo i lona tina pe a la 
talanoa na’o la’ua.  
   Ae tali mai le tina, “Le iloa pe na o i le 
masina,” ma talitalie lemu.   
    “Te iloa oe le tagata lea e sili lo’u fia 
‘ata ai?”  
   “O ai?” tali Mareta.  

   “O lau ulumatua, o le matuā pala’ai  
lava i le to’alua. E fai isi e tau soso mai 
a o le toaula lena ua pei ā matua o le  

fafine o ona matua,” o Filo lea ma ona 
mata e ave i luga.  
   “Ae na e vaai la i ai i le kisi a le  
fafine ma le tama ia te oe ina ua o mai! 
Tailo foi i le sogi a Iuta.”  

   “Pei lava ua ova lau faatusa!” o le tali 
lea a le tina e puipui lana ulumatua.  
   “Leai, ua fetaui lelei,” o le finau mai 
lea a Filo.  
  “Ua e faalogo atu la i le mea e mana’o 
ai lana susuga?  
   “O le a? tali Mareta.  
   “E mana’o e faatau se vaa fogafale 10 

a le tatou aiga. Ae faaigoa i lona igoa. E 

uma ane ua tuu foi i ai ma le igoa o lona 
to’alua. ”  
    “Ua ‘ata le loomatua o Mareta ma  
tilotilo i si ana tama na toe ina le ola. E 
atoa le masina o la nonofo i le falema’i, 
a o galulue foma’i e tau faamanava.  
   E pei se meaula a ona uso ma  
tuafafine. E lau le vasi; e le taupulea i a 

latou tonu e fai; e mafua ai ona ola 
to’atasi. Ae na avea le alu ese o Filo ma 
nofo na o ia o se auala o faamanuiaga.  
   O se tasi o ana uo i le falemautotogi  

o le YMCA o loo nofo ai, o se polofesa 
toeaina ua litaea. O se alii poto i mea 
tau tupe ma le tamaoaiga, sa a’oga ma 
faia’oga i le iunivesite lauiloa a Harvard.  

   Ua tuua o ia e lona to’alua ma le  
fanau. O lona to’alua ua sosola ma lo 

Laufatu Samoa Laufatu Samoa 
O le uili a Mareta 

Faavae mai i mea moni tutupu i le olaga  



  

 
1873 Taunuu AB Steinberger  
i Apia 
 
  18 
1830 Ulua’i feiloaiga Ioane  
Viliamu ma tagata o Samoa i 
luga o le vasa; faamatalaupu 
Fauea; na latou ta’u ane ua 
maliu Tamafaiga  
 
1924 Aso Gafua. Uluai taaloga 
faavaomalo Samoa ma Fiti i le 
Paka o Apia. Taaalo i le 7 i le 
taeao. Harry Moors kapeteni; 
malo Fiti 6-0 
 
2004 Tafuna. Tuua Amerika  
Samoa e le vaegaau a le        
teritori 212, mo le taua i Iraka 

                Aukuso i le Tala Faasolo o Niu Sila 

           O LOU TALA                      

APIA 1830 

13 Auk 2005. Maliu le sa palemia 

Tagaloa David Lange 

14 Auk 1891. 9000 saini a tamaitai  

Niu Sila e talosagaina la latou palota 

19 Auk 2012. To’atolu fitafita Niu Sila 

maliliu taua i Afakanisitana; 2 alii 1 

tamaitai (ata) 

le tala faasolo o nuu ma malo e maua i ai 
se tala i se tagata e tulaga ese lava i ona 
uiga ma le amio – lelei pe faale lelei; o se 
ta’ita’i o tagata e tapua’ia faapei o se tasi 
atua. E faapea le agaga o le sailiga mo 

Tamafaiga o le tala faasolo e pei ona faia e Tupua 
Tamasese, ma isi fo’i, e aofia ai lea fesili poo ai tonu 
o ia: po o se toa manumanu po o se saualii po o se 
tasi fo’i e siligia le lelei o lona mafaufau. Ta’ita’i  
poto! E le taumate. E molimau talatuu a le atunuu  
i se ta’ita’i na ia fa’aaoga lelei sootaga faaupufai  
ma faiā i le gafa e finau ai le tulaga o Manono o se 
motu i le vainuu e saili malo ai. O ia le mafuaaga  
o le tula’i a’e o Manono o se tasi pule fou i le  
faalagamaea o upufai a Samoa 19 seneturi, ma e 
tusa i molimau a talatuu, na mātautia i le saofa’iga 
a pule tuai. Saualii! E ioeina lava e talatuu o ia le 
suli o Lelologa na faiupu ma le agaga o le Aitu  
Fafine o Taua. O le isi ona suafa o le ‘tama a le  
aitu.’ O le tama a le aitu ma le tagata i le tino e 
tasi! La lea e le fesiligia lona tulaga o se tagata. O 
se tagata e au i vaivaiga o tagata, o lea na mafua ai 
lona to’ilalo. Tatou te momoo e fia vaai i lenei  
tagata uiga ese ae e le lava ni molimau o le tala 
faasolopito. Pau le molimau e tau lalata i ai o lena  
a La Perouse i lana malaga na afea ai Manono i le 
1787. Faapea mai La Perouse na feiloa’i ma le 
ta’ita’i o le motu, lea e manatu Kramer o Tamafaiga 
lava lea. Faapea le faamatalaga a La Perouse e  
6 futu lona maualuga, e sa’ō ma tutu’a le tino. E le 
taina sana tatau e pei o isi. Na ia fai ane le upu 
Peretania, ‘very good.’ Sa fusi lona ulu i se fusi lanu 
pa’epa’e e iloa ai o se sa Leiatauā. O se taumate  
sili lea ona lata i ai, peita’i ua na o se mate. E maua 
sina faalautelega i le mataupu i le pepa a Tui Atua 
Tupua Tamasese, Tamafaiga: Shaman, King or  
Maniac? Emergence of Manono, i le J Pac Hist 30 
(1): 3-21 (1995).    - Kramer, The Samoa Islands 

 I 

O le  nai  

Moamoa 

Sailiga mo Tamafaiga            

o le Tala Faasolopito 

 I 



OLA  ITULAU 6 

          ATI A’E UPU:      
     

soga (nauna) 1. o se tagata poo se mea ola autu i se talafatu, se 
tifaga poo se komi. Soa Peretania—character. 2. o se fesoasoani  
i se galuega Soa Peretania—agent. 3. (Kalama) o vaegamea e 
soaina nauna, suinauna ma veape.     

PASI ATU LA 

TATOU PULETINI  

I LE TOU A’OGA,  

AIGA, LOU TUAOI, 

AU UO, E AOGĀ MO 

LE FANAU A’OGA 

 
Igoa: Jacinda Adern 

Aso Fanau: 26 Iulai 1980 

Ausiga: Avea ma ta’ita’i o le  

Vaega Faaupufai Leipa Niu Sila  

Fetu: Leo 

 

O tagata e fananau i lalo o le fetu o  

Leo fai mai ua saunia latou mo tofiga 

faata’ita’i; Leo o le leona e toa ma malualii foi. A o Jacinda ua 

na o se tama’i leona taanoa pe a manatu i isi leona matutua a 

le pati. A o lea ua ave i ai le faatuatuaga a le Leipa o lo latou 

ala i malo i le pulega o le atunuu. O Adern o se tasi o teine 

talavou na ia iloa mamao atu i luma le mea e aoga ai—upufai 

o malo. E faavae lona pulunaunau i se lagona o le mana’omia 

o le faimea tutusa i totonu o nuu poo sosaiete (social justice). 

O ia le sui aupito talavou a le Leipa na ulufale i le palemene 

(i lona 28). Mai le 2008 e aulia le 2017 na galue ai o se 

faipule. Ma filifilia e Mt Albert o lona sui ina ua faamavae 

Goff. E 77 pasene o le aupalota na lagolagoina. Fanau i 

Hamilitone; tupu a’e i Morrinsville ma Murupara sa galue ai 

lona tamā o se leoleo. O ia o le sui o Andrew Little ina ua 

faamavae o ia mai le tofi. O le a se’i o tatou mata’itu pe ni a 

aga a lenei tama’i leona ua soona gu a’e.   

         www.ola888.com  

Otootoga 

 

 POLE MA PAPA 

Papa,  
o le a   
Lena? 

 Pole, e lelei   
le fagota i tai  
e lua, a misi   
le isi ae tali 
mai le isi  

 Ua leva  
tele ona fai e 
tatou le mea 
leaga lea . . . 
 
Ia ou te le 
fai atu 

Ni potua’oga fou mo Aukilani  

    E 30 ni potua’oga fou o le a fausia mo fa-

nau a Aukilani.  Na faailoa mai lea e le 

minisita o A’oga, Niki Kaye i sana  

Saunoaga i le aufairipoti. O se faamama 

avega lea mo le itumalo i lenei lava taimi o 

le faia’e o le mana’oga i le itumalo aupito 

to’atele a le atunuu. E tusa ma se 460 

tamaiti e ofi ai i nei potua’oga fou pe a 

mae’a ona fausia.  

 

E aoga le laisene avetaavale 

O se tasi o su’esu’ega a le iunivesite o  

Massey ua lagolagoina ai itu lelei o le iai o 

se laisene mo fanau faato’a iu mai i kolisi. 

Na molimauina i le su’esu’ega le sootaga o 

le iai o se laisene avetaavale ma le ofoina  

atu o se avanoa faigaluega i a i latou e 

talosaga. O le NZ First na faatuina le mau 

o le faamalosia o se tapenaga o fanau, e 

aofia ai le sailiga o se laisene avetaavale.   

 

Teena le faatu a le malo  

Ua teena e le asosi a faia’oga, NZEI le  

faatu a le malo e avatu le faatupega o   

alagaoa mo fanau e faapitoa mana’oga i se 

pulega fou, lea ua ta’ua o le Communities 

of Learning. E talitonu le asosi o lenei 

faatupega e tatau ona ave tonu lava i le 

a’oga o loo faatinoina le galuega. Saunoa  

le peresitene o le asosi, Lynda Stuart, e 

faitioina le fuafuaga a le malo; e le o se  

faiga lelei lea mo fanau o loo aafia ae 

faapea foi matua ma aiga e ana fanau.   

 

Toe su’e mai le sasa 

O se lipoti mai Samoa i le fuafuaga ua 

faaata e le minisita o a’oga, e toe lalaga ai 

le faaaogaina o le sasa e faatonu ai le amio 

a le fanau a’oga. O loo tausaili pea e le 

minisita ma le malo se fofo i le faafitauli o 

fanau vaogata; i latou o loo faatupu vevesi 

i totonu o lotoa a’oga; poo le va nonofo ma 

isi a’oga. O le a se’i o tatou mata’itu pea 

aga o lea mataupu mo Samoa.     


